Коми Республикаын вынсьӧдісны мераяс лыддьӧг, кутшӧмъясӧс веськӧдӧма сы вылӧ, медым 2013-2015 воясын бурджыка нуӧдны вермытӧмъясӧс уджӧн могмӧдӧм кузя мероприятиеяс да быдӧнлы сетны позянлун велӧдчыны уджсикас серти

Мероприятиеяссӧ дасьтіс Коми Республикаса йӧзӧс уджӧн могмӧдӧмӧн веськӧдланін «Социальнӧй канму политика збыльмӧдӧм кузя мероприятиеяс йылысь» Россия Федерацияса Президентлӧн 2012 во ода-кора тӧлысь 7 лунся 597 №-а Индӧд збыльмӧдӧм могысь.

Мероприятиеяс серти колӧ лӧсьӧдны условиеяс вермытӧмъясӧс бурджыка уджӧн могмӧдӧм вылӧ, сы лыдын оборудуйтны да могмӧдны налысь уджалан местаяс, сетны позянлун дзоньвидзалунын дзескӧдӧм позянлуна йӧзлы босьтны уджсикас серти тӧдӧмлунъяс, а сідзжӧ лӧсьӧдны колана нормативнӧй инӧда подув.

Коми Республикаса йӧзӧс уджӧн могмӧдӧмӧн веськӧдланінса  юрнуӧдысь Сергей Козловлӧн донъялӧм серти: «Мероприятиеяс збыльмӧдӧмыс сетас позянлун стӧча тӧдмавны, кымын вермытӧмлы колӧ корсьны удж да кыдзи отсавны налы асьнысӧ могмӧдны уджӧн, кымын торъя цехъяс да уджалан местаяс колӧны вермытӧмъясӧс уджӧн могмӧдӧм вылӧ, кутшӧм уджалан места юӧръяса банк колӧ лӧсьӧдны, медым на серти могмӧдны уджӧн дзоньвидзалун дзескӧдӧм да тырмытӧм позянлуна вермытӧмъясӧс». С.Козлов тӧдчӧдіс, мый каръясса да районъясса йӧзӧс уджӧн могмӧдан шӧринъясын удж корсьысь вермытӧмъяслы котыртасны клубъяс, кӧні кутасны нуӧдны вакансияяслысь торъя ярмангаяс, торъя туйвизьяс серти консультацияяс, семинаръяс, сӧвещаниеяс, «гӧгрӧс пызанъяс». Став аддзысьлӧм дырйи тані лоасны власьт органъясӧс петкӧдлысьяс, велӧдан, дзоньвидзалун видзан, социальнӧя сӧвмӧдан учреждениеясӧс петкӧдлысьяс да удж сетысьяс.

***Мераяс лыддьӧг збыльмӧдӧмын, Йӧзӧс уджӧн могмӧдӧмӧн веськӧдланін кындзи, сідзжӧ кутасны участвуйтны республикаса йӧзӧс велӧдан да йӧзлысь дзоньвидзалун видзан министерствояс, Коми Республикаса йӧзлы отсӧг сетан агентство, «Вермытӧмъяслӧн ставроссияса котыр» Коми республиканскӧй ӧтйӧза организация, «Коми Республикаын медико-социальнӧй экспертиза нуӧдан медшӧр бюро» ФКУ.
